
Sarasvata Giti Stotram

ಸಾರಸ್ವತಗೀತಿಸ್ತೋತ್ರಂ

ಭಾರತನಂದನವಂದನನಂದಿತಾ ವಿಹರತಿ ಭಾರತೀ ನವವನಭವನೇ .

ಚರಣಕಮಲದಲಪರಿಮಲಮಧುರಿತಮಧುಕರರವಮುಖರಿತಮಧುಪವನೇ ..

ಜನಮನೋರಂಜನಗುಂಜನಗಂಜನವೀಣಾನಾದನಜಿತಸುರವನಸದನೇ .

ಪಿಕಕುಲಕಲಕಲಕಲಯಿತಕಿಸಲಯಚಲಿತಚಮರವೃತಸರಸಿಜವದನೇ ..

ಹಂಸವಿಡಂಬಿತಹಂಸಕಶಿಂಜನಧೂನಿತಪುಂಜಿತಸಿತವನಕಮಲೇ .

ಶಶಧರರುಚಿಹರಮುಖರುಚಿಧವಲಿತಧವಲರದನರುಚಿಶುಚಿಕರವಿಮಲೇ ..

ಭೂಷಿತಸಿತತನ್ವಂಗಾಃ ಶ್ವೇತಸರೋಜಮಂಡಿತೇ .

ಭಾರತ್ಯಾ ಭಾರತಾರಣ್ಯೇ ಭಾರತೀ ಭಾಂತಿ ಭಾರತಿಃ .. 1..
ಪ್ರಲಯಾಂಬುನಿಧೌ ಪುರಾ ಮಮೌ ನ ವಿರಿಂಚಿಮುಖಾಂಬುಜೋದ್ಗತಾ .

ತನುನಾದಮಯೀ ಚಯತ್ತನುರ್ನನು ಸಾದ್ಯ ವನೇಽಪಿ ಶೋಭತೇ .. 2..

ಶ್ವೇತಹಂಸಕಮಲಾಸನಾ ಸಿತಾ ಶ್ವೇತವರ್ಣಪರಿಧಾನಮಂಡನಾ .

ವ್ಯಜ್ಯತೇ ಮಧುರವಲ್ಲಕೀರವೈ ರಕ್ತಪಾದಕಮಲಾಭಯಾ ಪರಂ .. 3..

ತರುನಿಷಣ್ಣಾಪ್ರಸವಪಿಕಾರುತಂ ಮಧುಸಮೀರಸಮೀರಣಚಂಚಲಂ .

ಶಿಶಿರಸಾಂದ್ರಪ್ರತಂದ್ರಿಪ್ರಬೋಧಿತಂ ವಿರಚಿತಂ ಸ್ವದೃಶೇವ ತಯಾ ವನಂ .. 4..

ಕ್ವಣದ್ವಿಪಂಚೀಮಲಿಮಂಜುಗುಂಜನೈರ್ಮರಾಲನಾದೈಃ ಪದನೂಪುರಧ್ವನಿಂ .

ವಿಮಿಶ್ರಯಂತೀ ಪವನಾವಧೂನನಚ್ಛಲೇನ ವಾಣೀ ಮಧುರಂ ಪ್ರನೃತ್ಯತಿ .. 5..

ಚಲಕಿಸಲಯಲೀನಾಃ ಕೋಕಿಲಾ ವೀತರಾಗಾ
ವಿಷಯಿಣಾ ಇವ ಭೃಂಗಾ ಮಾಧವೀಗಂಧಮುಗ್ಧಾಃ .
ಲಲಿತಮಲಯವಾತಾಃ ಪ್ರೇಮಿಕಾ ಲೋಕಪಾಲಾ
ವನಭವನಮುಪೇತಾ ಭಾರತೀವಂದನಾರ್ಥಂ .. 6..

ಪುಣ್ಯಂ ತತ್ ಕಾನನಂ ಧನ್ಯಂ ವರೇಣ್ಯಂ ಮಂಗಲಾವಹಂ .

ಸಖೀವಲ್ಲಪತೋ ಲಕ್ಷ್ಮೀಭಾರತ್ಯೌ ಯತ್ರ ಸಂಸ್ಥಿತೇ .. 7..

ಕಾ ತ್ವಂ ವಾಣೀ ಮೃಗಯ ವದನಂ ಶ್ವೇತಪದ್ಮಾಸನಾಹಂ
ನೀರಾಧಾರಂ ವ್ರಜ ವದ ರಮೇ !ನಾಮ ತೇ ಚಂಚಲಾಹಂ .

ಯತ್ರಾಸಿ ತ್ವಂ ನ ಚ ಮಮ ಗತಿಃ ಪಶ್ಯ ಲೋಲೇ !ನಿಕುಂಜಂ
ಭಾಷಾಕಾಂತಿಸ್ಫುರಿತವಿಭವಂ ಪಾಂತು ವಾಣ್ಯೋ ಜನನ್ಯೋಃ .. 8..

ಸಾರಸ್ವತಗೀತಿಸ್ತೋತ್ರಂ

ವೇದಾ ಯಸ್ಯಾಃ ಕಿರೀಟಃ ಕಮಲನಯನಯೋ ರಂಜನಂ ದರ್ಶನಾನಿ
ಸ್ವಾಂಗೇ ಪುಣ್ಯಂ ಸುಶುಭ್ರಂ ಸುರುಚಿರವಸನಂ ನೂಪುರಂ ನೃತ್ಯಗೀತಂ .

ಕಾವ್ಯಂ ಹಾರಶ್ಚ ಕಂಠೇ ರುಚಿರಭುಜಯುಗೇ ಕಂಂಕಣಂ ಬ್ರಹ್ಮಚರ್ಯಂ
ಯೋದ್ಭಾಸಾ ಬ್ರಹ್ಮವಿದ್ಯಾ ಕಟಿತಟರಶನಾ ಭೂಷಣೈಃ ಕಿನ್ನು ತಸ್ಯಾಃ .. 9..
ಧ್ಯೇಯಾ ನಿತ್ಯಂ ಹರಿಹರವಿಧಿಧ್ಯಾತಮೂರ್ತಿಃ ಪ್ರಸನ್ನಾ
ಜ್ಞೇಯಾ ನಿತ್ಯಂ ಸಫಲವಿಬುಧಜ್ಞಾನದಾತ್ರೀ ಚ ಧಾತ್ರೀ .

ಗೇಯಂ ನಾಮ ಪ್ರಣವಮಧುರಂ ಸರ್ವಕ್ತಿಸ್ವರೂಪಂ
ಪೇಯಂ ತಸ್ಯಾಃ ಪದಕಮಲಯೋಃ ಸ್ಯಂದನಂ ಮಾಕರಂದಂ .. 10..

ಹೃತ್ಕುಂಜೇ ಚೇನ್ನ ವಸತಿ ಜನನೀ ಮಂಜುಕುಂಜಾಸನೈಃ ಕಿಂ
ಭಕ್ತಿಶ್ಚೇನ್ನ ಪ್ರಸರತಿ ಪರಮಾ ಚಂದನೈರ್ನಂದನೈಃ ಕಿಂ .

ನೀರಂ ಚೇನ್ನೋ ಗಲತಿ ನಯನಯೋಃ ಪುಣ್ಯಗಂಗೋದಕೈಃ ಕಿಂ
ಪ್ರತ್ಯಂಗಂ ಚೇನ್ನ ಲಸತಿ ಪುಲಕೈಃ ಧ್ಯಾನಮಂತ್ರಾದಿಭಿಃ ಕಿಂ .. 11..

ಕಾರುಣ್ಯೈಕನಿಧಿಃ ವಿಧಿಪ್ರತಿನಿಧಿಃ ಜ್ಞಾನಾಂಬುಧಿಃ ಪುಣ್ಯಧೀ-
ರ್ನೀತಿಚ್ಛನ್ನವಿಧಿಃ ಸಮಾಧಿಮಧುರಸ್ತೀವ್ರಾಧಿಸಂಬಾಧನಃ .
ಯಸ್ಯಾ ನೇತ್ರಮಣಿಪ್ರಭಾಕನಕಿತೋ ನೂನಂ ಭವೇದ್ ಬಾಲಿಶ
ಶ್ಚಿತ್ತಾನಂದಲಸನ್ಮರಾಲರಮಣಾಂ ವಂದೇ ಜಗದ್ವಂದಿತಾಂ .. 12..

ಅಜ್ಞಾನಧ್ವಾಂತರಾಶಿಂ ಸ್ಫುರದಮಲವಪೂರೋಚಿಷಾ ನಾಶಯಂತೀಂ
ವೀಣಾಗಾನೈಃ ನರಾಣಾಂ ಯುಗಶತವಿತತಾಂ ನೋದಯಂತೀಂ ಪ್ರಸುಪ್ತಿಂ .

ಭಕ್ತಾಲೀನ ಶ್ರೀಪದಾಂತೇ ಸರಸಿಜರಜಸಾ ಲಾಸಯಂತೀಂ ಸಲೀಲಂ
ವಂದೇಽನಿಂದ್ಯಾಂ ಪ್ರಫುಲ್ಲಾಂ ತ್ರಿಭುವನಜನನೀಂ ಭಾರತೀಮಿಷ್ಟದೇವೀಂ .. 13..

ಮಾತಃ !
ನ ಜಾನೇ ವಿಧಾನಂ ನ ಮಂತ್ರಂ ನಯೋಗಂ
ನಯಾಚೇ ವಿದಗ್ಧಾದೃತಂ ಪಾದಪದ್ಮಂ .

ತ್ವದುತ್ಸಂಗಲೀನಸ್ತ್ವಹೋ ನಾಮಗೀತೈಃ
ಕದಾ ದೀರ್ಘಕಾಲಂ ಸದಾ ಯಾಪಯಾಮಿ .. 14..

ಇತಿ ಸಾರಸ್ವತಗೀತಿಸ್ತೋತ್ರಂ ಸಂಪೂರ್ಣಂ .

